
Хакас тілінде орта пазары 

 

Кізінің чооғы паза пічік пасчатханы аның тиксі синін, культуразын 

киречілепче. Аннаңар полған на тілде олаңай чоохха паза пазарына теелчеткен 

тиксі кирексіністер парлар. Ол кирексіністер литература тілінің синін 

пӱдірчелер: 

– олаңай чоохта полған на кізі орта адирынҷа (орфоэпияҷа) тиксі алыл 

парған синнерге тӧстене, 

– пасчатса — орта пазарынҷа (орфографияҷа) паза  танығлар турғызарынҷа 

(пунктуацияҷа). 

Хакас тілінің орфографиязы. 

1. Орфография — ол грек сӧзі (orthos — орта + grapho — пасчам). 

Орфография термин тіл науказында ікі тузалығ киректелче: 

а) сӧстерні паза оларның аймах формаларын пір оңдайнаң пазарынҷа 

алылған правилоларны пір тӧстеге турғысханы; 

б) орта пазарынҷа правилоларны ӱгренчеткен паза ол правилоларны 

пӱдірчеткен тілдеңер науканың чардығы. 

Хакас тілінің орфографиязы хакас чонның прайзына оңарылыстығ паза 

орындағы диалект чоохтарына піріктірчеткен литература тіліне тӧстеніп пӱт 

парған. 

Сағамғы хакас тіліне тӧрт диалект кірче: сағай, хаас, хызыл, шор. Чонның 

тархынынаң палғалыстыра  литература тілінің тӧстеене сағайлар паза хаастар 



диалекттері алыл парған. Орфография правилоларын пір синге ағыларда, 

ӧӧнінде, сағай паза хаас диалекттерінің тапсағлығ паза грамматика пӱдістері 

санға алылған. 

Хакас орфогриязының тӧстее (принцибі) фонемно-морфологическай тӧстег 

полча. Хайди аны пілерге? Хакас тілінің орта пазарының правилолары 

литература тілінің сӧстерінің морфология пӱдізіндегі (тӧстіктегі паза 

хозымдағы) пос алынҷа тапсағларны кӧре сығарылча. Олох туста орфография 

литертура тілінің ӧзізін, андағы алызығларны санға алча. 

Орфографияда хайығ  ідӧк орыс тілінең алылған паза тилекейде 

киректелчеткен сӧстерге салылча. Мындағ сӧстерні пасчатса, орыс 

орфографиязындағы правилоларға тӧстенерге чарадыл парча. 

 

Узун гласнайларны орта пазары 

Хакас тілінде узун адалчатхан гласнайлар ікі пасха полчалар. Хайзылары  

сӧсте турчатхан орнының сылтаанда узун адалчалар, пасхалары пӱдізінең узун 

полчалар. 

Орнының сылтаанда узун адалчатхан гласнайларны мындағ сӧстерде 

кӧрерге чарир: 

а) чазы, палых, чарых, хазы, салых, кирі, пӧрік, кӧрік, чорых, хорым, мӧңіс; 

б) хол — холым, пас — пазым, сас — сазым, пар — парыбызарға, кил — 

килібіскен. 

Мындағ сӧстерде узун адалчатхан гласнайлар ніске гласнайлығ (ы, і) слог 

алнындағы ачых слогта турчалар. Іди узун адалчатхан гласнайлар ікі букванаң 

пазылбинчалар. 

Г, ғ, ң, й согласнайлар, ікі гласнайның аразында пол парзалар, удаа адалбин 

халчалар, сӧстең тӱс халчалар. Олар тӱс халған соонда, хости пол парған ікі 

гласнай тапсағ, пірігіп, пір узун гласнай тапсаға айлан парчалар. Андағ 

гласнайлар пӱткен пӱдізінең узуннар: суғ — суум (суғым), пағ — паам (пағым), 

улуғ — улиим (улуғым), ойна — ойнаан (ойнаған); сеек (сеңек), саасхан 

(саңысхан), тиин (тийин). 



Пӱдізінең узун гласнайларны ікі букванаң пазарға чарадылча. Ол оңдайнаң 

сӧстің ӧӧнінде узун гласнай фонема ікі букванаң пазыла: 

1) пір слогтығ сӧстерде: наа, паа, чаа, наах, сеек, ээ, ээн, кии, пии, киик, 

тиин, тоо, чоо, чоох, Тӧӧ, тӧӧй, ӧӧй, хуу, суур, тӱӱс, мӱӱс, ӧӧн, чоон; 

2) ікі паза кӧп слогтығ пӱтпеен сӧстернің тӱгенҷізінде аа, ее гласнайлар: 

хаңаа, уғаа, удаа, киҷее, тӱгее, кӧбее, салаа, хараа; 

3) піріккен хадыл сӧстерде: пӱӱн, пӱӱл, ууҷа, тораат, сараат; 

4) ниме табызына кӧӧгізіп чоохтаан сӧстерде: мӱӱре, маара, хаахта, 

сыыхта, хыыла, сыыла, хоола, суула, кӱӱле; 

5) пӱткен пӱдізінең узун гласнайлар паза мындағ сӧстерде ікі букванаң 

пазылчалар: маанна, хоора, кеерке, кеерген, теербен (тегірбен), саасхан. 

Сӧстің хозымында (ӧӧнінең хозымының аразында) г, ғ, ң, й согласнайлар 

тӱс халған сылтаанда пол парған узун гласнай тапсағлар ідӧк ікі букванаң 

пазылчалар: 

пирілгі падежте: тура-ға — тураа, киме-ге — кимее, имҷі-ге — имҷее, уйғу-

ға — уйғаа, кӱскӱ-ге — кӱскее, нинҷе-ге — нинҷее, тігі-ге — тігее, машина-ға — 

машинаа. 

Ол санда: 

– сырай местоимениелерінің пирілгі падеж формазында: мағаа, сағаа, ағаа; 

– тартылғы формада: суғ-ым — суум, суғ-ың — сууң, суғ-ы — суу, пағ-ым — 

паам, пағ-ың — пааң, одың-ы — одии, сурығ-ы — сурии, кӱрезіг-і — кӱрезии, 

кічіг-і — кічии, улуғ-ы — улии, алҷаң-ы — алҷаа, пирҷең-і — пирҷее; 

– иділістің ирткен тус формазында: ойна-ға-м — ойнаам, ойна-ға-зың — 

ойнаазың, ойна-ған — ойнаан; ойна-ба-ға-м — ойнабаам, ойна-ба-ға-зың — 

ойнабаазың, ойнаба-ған — ойнабаан; 

– иділістің полар тус формазында: сағ-ар — саар, чығ-ар — чыыр, чуғ-ар — 

чуур, эг-ер — ээр, ӱг-ер — ӱӱр, тоң-ар — тоор, тег-ер — теер; 

– залог формаларында: чығ-ыл — чыыл(арға), чығ-ын — чыын(арға), чығ-ыс 

— чыыз(арға), ӱг-іл — ӱӱл(ерге), ӱг-ін — ӱӱн(ерге), ӱг-іс — ӱӱз(ерге); 

– -ып, -іп, -п хозымнығ деепричастиелер: чығ-ып — чыып, ӱг-іп — ӱӱп, эг-іп 



— ээп, тоң-ып — тооп, сӱг-іп — сӱӱп, тап-ып — таап, чап-ып — чаап, хап-ып 

— хаап; 

– -ғали, -ғанҷа хозымнығ деепричастиелерде: чурта — чурта-ғали — 

чуртаали, тохта — тохта-ғали — тохтаали, чурта — чурта-ғанҷа — 

чуртаанҷа, тохта — тохта-ғанҷа — тохтаанҷа; 

– иділістің іле нимес формазында: сағ-арға — саарға, чығ-арға — чыырға, 

поғ-арға — поорға, тег-ерге — теерге, уғ-ерге — ӱӱрге. 

   Ідӧк ікі букванаң пазарға чарадылча пілдіріс пӱдірчеткен -аачы, -еечі 

хозымнардағы узун гласнайларны: тоғынаачы, кӱлеечі, кӧреечі, узаачы, 

тарынаачы. 

   Кӱстеҷең наклонениеде пастағы сырайның -ааң, -еең, -ааңар, -ееңер 

хозымнарда чоохтаныста узун гласнайлар истілчелер. Мында аа, ее тапсағлар 

пӱткен пӱдізінең узуннар. Аннаңар ол тапсағларны ікі букванаң пазары 

чарадылча: парааң, парааңар, парбааңар, идеең, идееңер, итпееңер, тоғынааң, 

тоғынааңар, тоғынмааңар, хығырааң, хығырааңар, хығырбааңар, чоохтааң, 

чоохтааңар, чохтабааңар, сӧлеең, сӧлееңер, сӧлебееңер, сарнааң, сарнааңар, 

сарнабааңар. 

     Кӧп слогтығ (ікі слогтаң пасти) сӧстің тӱгенҷізінде х, к согласнайлар полза, 

тартылғы формада х, к тапсағлар ӱнніг ғ, г тапсағларға айлан парчалар. 

Чоохтаныста ғ, г тапсағлар пірде тӱс халчалар, пірде, тӱспин, тудыл халчалар. 

Орфографияда чарадылча андағ сӧстернің толдыра паза хысхарада 

адалчатханын чоохтаныста даа, пічікте дее ікізінең артызарға: 

хармах-ы — хармағы, хармаа   кирек-і — кирегі, кирее 

хамах-ы — хамағы, хамаа   кӱрҷек-і — кӱрҷегі, кӱрҷее 

палых-ы — палығы, палии 

хылых-ы — хылығы, хылии 

Сӧстің тӱгенҷізінде (тӱгенҷі слогта) полған о, ӧ узун гласнайлар ікі букванаң 

пазылбинчалар: пызо, хоңыро, хыро, кізӧ. 

